
Shri Maddrakshapurivasa Bhimeshvarasuprabhatam

ಶ್ರೀಮದ್ದ್ರಾಕ್ಷಾಪುರೀವಾಸ    ಭೀಮೇಶ್ವರಸುಪ್ರಭಾತಮ್ 

ಶ್ರೀಮದ್ದಕ್ಷಪುರೀವಾಸ   ಭೀಮೇಶ್ವರ  ಮಹಾಪ್ರಭೋ  ।
ಭವಚ್ಚರಣಸಾನ್ನಿದ್ಧ್ಯೇ     ಸುಪ್ರಭಾತಂ  ಮಯಾರ್ಪಿತಮ್ ॥ ೧॥
ಉತ್ತಿಷ್ಠೋತ್ತಿಷ್ಠ    ಭೀಮೇಶ ಉತ್ತಿಷ್ಠ  ವೃಷವಾಹನ ।
ಉತ್ತಿಷ್ಠ  ಶಿವ ಗೌರೀಶ ತ್ರೈಲೋಕ್ಯಂ   ಮಂಗಲಂ ಕುರು ॥ ೨॥
ಜಯ ದಕ್ಷಪುರಾಧೀಶ ಜಯ ಶ್ರೀವೃಷಭಧ್ವಜ   ।
ಜಯ ಮಾಣಿಕ್ಯದೇವೀಶ  ತ್ರೈಲೋಕ್ಯಂ   ಮಂಗಲಂ ಕುರು ॥ ೩॥
ಮಾತಸ್ಸಮಸ್ತಜಗತಾಂ   ಸುಖದಾನದಕ್ಷೇ

ಭೀಮೇಶವಾಮನಿಲಯೇ ಶ್ರಿತಪಾರಿಜಾತೇ  ।
ಶರ್ವಾಣಿ ದಕ್ಷಪುರನಿತ್ಯನಿವಾಸದೀಕ್ಷೇ 

ಭೀಮೇಶದೇವದಯಿತೇ ತವ ಸುಪ್ರಭಾತಮ್  ॥ ೪॥
ತವ ಸುಪ್ರಭಾತಮರವಿಂದಲೋಚನೇ

ಭವತು ಪ್ರಸನ್ನಮುಖಚಂದ್ರಶೋಭಿತೇ    ।
ವಿಧಿವಾಸುದೇವವನಿತಾದಿಪೂಜಿತೇ

ಭೀಮೇಶದೇವದಯಿತೇ ತವ ಸುಪ್ರಭಾತಮ್  ॥ ೫॥
ಶರ್ವಾಣಿ ಸಸ್ಮಿತಲಸನ್ಮುಖಚಂದ್ರಬಿಂಬೇ  

ಭೀಮಾಧರೋಷ್ಠಪರಿಪೂರ್ಣಕೃಪಾವಲಂಬೇ  ।
ಕಾದಂಬಿಕಾವನನಿವಾಸಿನಿ ಲೋಕಮಾನ್ಯೇ

ಭೀಮೇಶದೇವದಯಿತೇ ತವ ಸುಪ್ರಭಾತಮ್  ॥ ೬॥
ಚಂಪಾಲತಾಂಗಿ ಶುಭಕಾರಿಣಿ ಶಾತಕುಂಭ-

ಶುಂಭತ್ಪ್ರಭಾಜಯವಿರಾಜದುರೋಜಯುಗ್ಮೇ   ।
ಶರ್ಮಪ್ರದಾಯಿನಿ  ಶಶಾಂಕಕಲಾವತಂಸೇ

ಭೀಮೇಶದೇವದಯಿತೇ ತವ ಸುಪ್ರಭಾತಮ್  ॥ ೭॥
ದೇವೇಂದ್ರಮೌಲಿಮಣಿಸ್ಥಲನತಪಾದಪದ್ಮ 

ಸರ್ವಾಪ್ಸರಾಭಿನಯಶೋಭಿತಚತ್ವರಾಂತ   ।

ಶ್ರೀಮದ್ದ್ರಾಕ್ಷಾಪುರೀವಾಸ    ಭೀಮೇಶ್ವರಸುಪ್ರಭಾತಮ್ 

ಭಕ್ತಾರ್ತಿಪರ್ವತಸುವಜ್ರಶಿವೇಶ   ಶಂಭೋ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೮॥

ಶ್ರೀಭೀಮನಾಥ  ಕರುಣಾಕರ ದೀನಬಂಧೋ
ಶ್ರೀಶಾದಿದೇವಗಣಪಾಲಿತಲೋಕಬಂಧೋ  ।

ಶ್ರೀಪಾರ್ವತೀವದನಪಂಕಜಪದ್ಮಬಂಧೋ 
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೯॥

ಬ್ರಹ್ಮಾದಿದೇವನುತ   ದೇವಗಣಾಧಿನಾಥ
ದೇವೇಂದ್ರವಂದ್ಯ  ಮೃದುಪಂಕಜಪಾದಯುಗ್ಮ ।

ದೇವರ್ಷಿನಾರದಮುನೀಂದ್ರಸುಗೀತಕೀರ್ತೇ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೦॥

ಹೀರಾದಿದಿವ್ಯಮಣಿಯುಕ್ತಕಿರೀಟಹಾರ  -

ಕೇಯೂರಕುಂಡಲಲಸತ್ಕವಚಾಭಿರಾಮ  ।
ಭಕ್ತಾರ್ಚಿತ  ಪ್ರಣವವಾಚ್ಯನಿಜಸ್ವರೂಪ  

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೧॥
ಶ್ರೀದಕ್ಷವಾಟಪುರಸಂಸ್ಥಿತದಿವ್ಯಲಿಂಗ  

ತ್ರೈಲಿಂಗಲಿಂಗ  ತ್ರಿಗುಣಾತ್ಮಕ   ಶಕ್ತಿಯುಕ್ತ  ।
ವಂದಾರುವೃಂದನುತ ವೇದವನೀವಿಹಾರ

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೨॥
ಪಂಚಾಕ್ಷರಾದಿಮನುಯಂತ್ರಿತಗಾಂಗತೋಯೈಃ

ಪಂಚಾಮೃತೈಃ ಪ್ರಮುದಿತೇಂದ್ರಯುತೈರ್ಮುನೀಂದ್ರೈಃ    ।
ಪಟ್ಟಾಭಿಷಿಕ್ತ  ಹರಿಯುಕ್ತ ಶಿವಾಸನಾಥ

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೩॥
ಕೈಲಾಸನಾಥ ಕಲಿದೋಷಮಹಾಂಧಸೂರ್ಯ

ಕಂಜಾಸನಾದಿಸುರವಂದಿತಪಾದಪದ್ಮ ।
ವೇಶ್ಯಾಪ್ರನೃತ್ಯಪರಿತುಷ್ಟಮನೋಽಂಬುಜಾತ   

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೪॥
ಅಗ್ರೇ  ವಸಂತಿ ತವ ಪಾದತಲೇ ಸುಭಕ್ತ್ಯಾ

ದಿಕ್ಪಾಲಕಾ  ವಿನಯನಮ್ರಶಿರಃಪ್ರಯುಕ್ತಾಃ    ।
ಶಂಭೋ ಮಹೇಶ ಇತಿ ದೇವ ವದಂತಿ ಯೇ ತ್ವಾಂ

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೫॥

ಶ್ರೀಮದ್ದ್ರಾಕ್ಷಾಪುರೀವಾಸ    ಭೀಮೇಶ್ವರಸುಪ್ರಭಾತಮ್ 

ಲಿಂಗಾಕೃತೇ ನಿಖಿಲಜೀವಗಣಾತ್ಮಲಿಂಗ
ಗಂಗಾಧರ ಪ್ರಮಥಸೇವಿತದಿವ್ಯಪಾದ   ।

ಭೋಗೀಂದ್ರಹಾರ  ಪರಿರಕ್ಷಿತಸಾಧುಲೋಕ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೬॥

ಶಂಭೋ ಶಶಾಂಕಧರ ಶಂಕರ ಶೂಲಪಾಣೇ
ಸ್ವಾಮಿನ್  ತ್ರಿಶೂಲಧರ  ಮೋಕ್ಷದ ಭೋಗದಾಯಿನ್ ।

ಸರ್ವಾವತಾರಧರ ಪಾಲಿತಜೀವಲೋಕ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೭॥

ಶ್ರೀಭೀಮನಾಥ  ಹರ ದಿವ್ಯತಲಾಧಿವಾಸ
ಶ್ರೀಪಾರ್ವತೀಹೃದಯಪಂಕಜಭೃಂಗರೂಪ  ।

ಶ್ರೀನೀಲಕಂಠ  ಪರ ಶರ್ವ ಉಮೇಶ ಶಂಭೋ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೮॥

ಕಂದರ್ಪದರ್ಪಹರ ಕಂಜಭವಾದಿವಂದ್ಯ
ಗೌರೀಕುಚಾಂಬುರುಹಕುಟ್ಮಲಲೋಲದೃಷ್ಟೇ   ।

ಭದ್ರಪ್ರದಾತೃಭವಭಕ್ತಿಸುಲಭ್ಯ    ದೇವ
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೧೯॥

ಭಸ್ಮಪ್ರಲಿಪ್ತಶುಭದಾಯಕ    ದಿವ್ಯಮೂರ್ತೇ
ಭಸ್ಮಾಸುರಾದಿಖಲಮರ್ದನಕಮ್ರರೂಪ   ।

ಗೌರೀವಿನಿರ್ಮಿತಸುಭಕ್ಷ್ಯಸುಭೋಜ್ಯಭೋಜಿನ್ 
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೨೦॥

ನಂದೀಶವಾಹ ನರಕಾರ್ಣವಕರ್ಣಧಾರ
ನಾರಾಯಣಾದಿಸುರಸಂಸ್ತುತದಿವ್ಯನಾಮ   ।

ಶ್ರೀದಕ್ಷವಾಟಪುರನಿರ್ಮಿತದಿವ್ಯಸೌಧ 
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೨೧॥

ಶ್ರೀಮನ್ಗಣಾದಿಮುನಿಭಾವಿತದಿವ್ಯದೇಹ  
ತ್ರಯ್ಯಂತವೇದ್ಯ   ತ್ರಿಪುರಾಂತಕ  ಶ್ರೀತ್ರಿನೇತ್ರ   ।

ಜ್ಞಾನಾರ್ಥದಾನಪರಿನಿಷ್ಠಿತದಿವ್ಯಚಿತ್ತ  
ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೨೨॥

ವ್ಯಾಸಾದಿಪಂಡಿತವರಸ್ತುತ   ದಿವ್ಯಚಿತ್ತ

ಶ್ರೀಮದ್ದ್ರಾಕ್ಷಾಪುರೀವಾಸ    ಭೀಮೇಶ್ವರಸುಪ್ರಭಾತಮ್ 

ಭಕ್ತಾಲಿದಿವ್ಯಪದವೀಪ್ರದ    ಭಾಸುರಾಂಗ ।
ಸಂಸಾರಸಾರ ಶಿವ ಶಾಂತ ಸುರೂಪ ಶಂಭೋ

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೨೩॥
ಉನ್ಮೀಲ್ಯ  ನೇತ್ರಯುಗಲಂ  ದ್ವಿಜವೃಂದಮಾಶು

ಪಂಚಾಕ್ಷರೀಜಪಸುನಿಷ್ಠಿತದಿವ್ಯಚಿತ್ತ   ।
ಆಯಾತಿ ತೇ ಪದಸರೋಜತಲಂತು ನಿತ್ಯಂ

ಶ್ರೀಭೀಮಶಂಕರವಿಭೋ  ತವ ಸುಪ್ರಭಾತಮ್  ॥ ೨೪॥
ತಂತ್ರೀನಿಬದ್ಧಸ್ವರಯುಕ್ತವರ್ಣಾ   

ಗಾಯಂತಿ ತೇ ದಿವ್ಯಚರಿತ್ರಮಾರಾತ್   ।
ಭಕ್ತ್ಯಾ  ನಿತಾಂತಂ ಭವನಾರದಾದ್ಯಾ

ಭೀಮೇಶಭೂಯಾತ್ ತವ ಸುಪ್ರಭಾತಮ್  ॥ ೨೫॥
ಶ್ರಿತಾಲಿಸತ್ಕಾಮ್ಯಸುಪಾರಿಜಾತ  

ಶ್ರೀವಿಷ್ಣುಚಕ್ರಪ್ರದ     ಭವ್ಯತೀರ್ಥ  ।
ಶ್ರೀಸೂರ್ಯಹಸ್ತಾರ್ಚಿತದಿವ್ಯಪಾದ  

ಭೀಮೇಶಭೂಯಾತ್ ತವ ಸುಪ್ರಭಾತಮ್  ॥ ೨೬॥
ಶ್ರೀಬಿಲ್ವಪತ್ರಾರ್ಚಿತಪಾದಪದ್ಮ  

ಶ್ರೀವಿಷ್ಣುಹೃತ್ತಾಮರಸಾಭಿರಮ್ಯ    ।
ನಾಗೇಂದ್ರಭೂಷಾಪ್ರಿಯ   ನಾಕವಂದ್ಯ

ಭೀಮೇಶಭೂಯಾತ್ ತವ ಸುಪ್ರಭಾತಮ್  ॥ ೨೭॥
ಶ್ರೀಸಪ್ತಗೋದಾವರಿಹೇಮಪದೈಃ 

ಸಂಪೂಜಿತುಂ ತ್ವಾಂ  ತು ನಿತಾಂತಭಕ್ತ್ಯಾ  ।
ಆಯಾಂತಿ ಭಕ್ತಾಶ್ಚ  ಸುದೂರದೇಶಾತ್

ಭೀಮೇಶಭೂಯಾತ್ ತವ ಸುಪ್ರಭಾತಮ್  ॥ ೨೮॥
ಶ್ರೀಸಪ್ತಗೋದಾವರಿಪೂತನೀರೈಃ 

ಮೂರ್ಧಾಭಿಷಿಕ್ತೇಶ್ವರ   ಮಂಗಲಾಂಗ ।
ಶಂಭೋ ಮಹಾದೇವ ಜಗನ್ನಿವಾಸ

ಭೀಮೇಶಭೂಯಾತ್ ತವ ಸುಪ್ರಭಾತಮ್  ॥ ೨೯॥
ಇತ್ಥಂ  ವೃಷಧ್ವಜವಿಭೋರಿಹ  ಸುಪ್ರಭಾತಂ

ಯೇ ಸಜ್ಜನಾಃ  ಪ್ರತಿದಿನಂ  ಪಠಿತುಂ ಪ್ರವೃತ್ತಾಃ   ।
ತೇಷಾಂ ಪ್ರಭಾತಸಮಯೇ  ಶಿವಭಕ್ತಿಮಾದ್ಯಾಂ 

ಪ್ರಜ್ಞಾಂ   ಸುಮುಕ್ತಿಪದವೀಂ  ಶ್ರಿಯಮಾಶು  ದದ್ಯಾತ್  ॥ ೩೦॥
ಇತಿ ದ್ರಾಕ್ಷಾರಾಮಭೀಮೇಶ್ವರಸುಪ್ರಭಾತಂ     ಸಂಪೂರ್ಣಮ್ ।

